
REPUBLIKA E SHQIPËRISË

GJYKATA E LARTË

KOLEGJI CIVIL
Nr. 11243-00169-00-2017 i Regj. Themeltar

Nr. 00-2026-633 i Vendimit (67)
 
VENDIM 

NË EMËR TË REPUBLIKËS
Kolegji Civil i Gjykatës së Lartë i përbërë nga gjyqtarët:

Artur KALAJA
   - Kryesues

Ervin PUPE
              - Anëtar

Enton DHIMITRI
   - Anëtar

Sot më datë 11.02.2026, mori në shqyrtim në dhomën e këshillimit çështjen civile me nr.11243-00169-00-2017 akti, që ju përket palëve:

PADITËS:
Zoi Çuko

I PADITUR:
Violeta Kanani

OBJEKTI:

Krijimin e servitutit të kalimit 

BAZA LIGJORE: 
Nenet 31, 32, 154/a e vijim të Kodit të Procedurës Civile; neni 277 e vijim të Kodit Civil; 

KOLEGJI CIVIL I GJYKATËS SË LARTË

pasi dëgjoi relatimin e gjyqtarit Ervin Pupe dhe diskutoi në dhomë këshillimi çështjen në tërësi,

VËREN

I. Faktet e çështjes
1. Referuar fakteve të pranuara nga dy gjykatat më të ulëta, ka rezultuar se paditësi Paditësi Zoi Çuko është pronar i pasurisë me nr. 1/1277, me sipërfaqe totale prej 100 m², lloji truall dhe ndërtesë 38 m², ndodhur në adresën Fier, Bishanakë, Zona Kadastrale 8532, volumi 36, faqe 109, me kufizimet: Veriu – pasuria 1/1056, Lindja – pasuria 1/1057, Jugu dhe Perëndimi – pasuria 1/565. Ky fakt provohet nga Certifikata për vërtetim pronësie, lëshuar më datë 10.09.2012 nga Zyra Vendore e Regjistrimit të Pasurive të Paluajtshme Fier, si dhe nga harta treguese dhe kartela e pasurisë së paluajtshme, të administruara në dosjen gjyqësore në cilësinë e provës shkresore.
2. Nga vërtetimi nga dokumentet hipotekore nr. 246, datë 20.03.2001, rezulton se figuron në pronësi të paditësit pasuria me nr. 1/2, lloji truall me sipërfaqe 100 m², e ndodhur në lagjen “Bishanak”, Fier, Zona Kadastrale 8532, me kufizimet: V – pasuria 1/4, J – pasuria 1/141, L – pasuria 1/93, P – pasuria 1/141. Nga vërtetimi nr. 766, datë 27.07.2001, rezulton se figuron në pronësi të tij pasuria me nr. 1/366, ndërtesë me sipërfaqe 38 m², me kufizimet: V – pasuria 1/2, J – pasuria 1/2, L – pasuria 1/2, P – pasuria 1/2.

3. Këtë pasuri pala shitëse, Kristaq Çuko, e ka fituar nëpërmjet kontratës së shitjes nr. 6207 regj., nr. 1044 kol., datë 26.09.1995, me anë të së cilës shtetasi Eklement Çuko i ka shitur një sipërfaqe trualli prej 100 m², pjesë e pasurisë truall me sipërfaqe 225 m², ndodhur në lagjen “Bishanak”, Fier, me kufizimet: Veriu – shtëpia e Arif Henzës, Lindja – shtëpia e Xhelo Grevës, Perëndimi – fshati dhe Jugu – pjesa e ish-pronës së Vangjel Lëngut, e transkriptuar në datën 06.09.1995 në regjistrin e pronave private me nr. 857.

4. Shtetasi Eklement Çuko këtë pasuri e ka fituar nëpërmjet kontratës së shitblerjes nr. 5665 regj., nr. 285 kol., datë 06.05.1995, lidhur ndërmjet shtetases Vangjeli Lëngu, në cilësinë e shitësit, dhe Eklement Çuko, në cilësinë e blerësit. Sipas kësaj kontrate, Vangjeli Lëngu ka patur në pronësi një truall me sipërfaqe 300 m², ndodhur në lagjen “Bishanak”, Fier, me kufizimet: Veriu – shtëpia e Arif Henzës, Lindja – shtëpia e Xhelo Grevës, Perëndimi – fshati dhe Jugu – rruga Fier–Lushnje, e transkriptuar në datën 15.05.1995 në regjistrin e pronësisë private me nr. 527. Nga ky truall, sipërfaqen prej 225 m² ajo ia ka shitur Eklement Çukos. Nga nota e transkriptimit nr. 527, datë 15.05.1995, rezulton se kjo pasuri është fituar nga Vangjeli Lëngu me vendimin nr. 42, datë 25.04.1995, të Komisionit të Kthimit dhe Kompensimit të Pronave pranë Bashkisë Fier, së bashku me planvendosjen përkatëse.

5. Me vendimin datë 12.11.1996, Gjykata e Rrethit Gjyqësor Fier ka vendosur pranimin e padisë së Vangjeli Lëngu kundër Komisionit të Pronave, duke goditur vendimin nr. 42, datë 25.04.1995, dhe duke urdhëruar kthimin e sipërfaqes prej 1100 m² në lagjen “Bishanak”, me kufizimet përkatëse, si dhe kompensimin për sipërfaqe të tjera.

6. Nga kontrata e dhurimit nr. 2625 rep., nr. 525 kol., datë 25.03.1997, rezulton se Dafina Dhima (Lëngu) i ka dhuruar Vangjeli Majkaj (Lëngu), ndër të tjera, një sipërfaqe trualli prej 1100 m², ndodhur në lagjen “Bishanak”, Fier, me kufizimet përkatëse, e transkriptuar me nr. 1969, datë 04.12.1996.

7. Nga vërtetimi i dokumentave hipotekore rezulton se pala e paditur Violeta Kanani figuron pronare e pasurisë me nr. 1/418, Zona Kadastrale 8532, lloji truall me sipërfaqe 528 m², si dhe e pasurisë me nr. 1/565, lloji truall me sipërfaqe 525 m². Nga kontrata e shitblerjes datë 11.03.2003, rezulton se Eklement Çuko dhe Floresha Çuko i kanë shitur asaj sipërfaqen prej 125 m². Nga certifikata e pronësisë, lëshuar më datë 21.09.2011 nga Zyra Vendore e Regjistrimit të Pasurive të Paluajtshme Fier, rezulton se ajo është pronare e pasurisë nr. 1/565 me sipërfaqe totale 340.5 m², ndryshim i ardhur si pasojë e shpronësimit publik nga Bashkia Fier.

8. Sipas shkresës së kësaj zyre, pasuria me nr. 1/1056, ZK 8532, me sipërfaqe 112 m², aktualisht figuron në pronësi të shtetit.

9. Nga provat shkresore rezulton se paditësi i është drejtuar KRRT-së, Bashkia Fier, për nxjerrjen e sheshit dhe lejes së ndërtimit, dhe me vendimin nr. 5, datë 15.06.2001, është miratuar leja e ndërtimit për objektin “Lokal Shërbimi 1 kat”, me sipërfaqe ndërtimi 38 m², me kufizimet përkatëse.

10. Paditësi ka bërë përpjekje për të komunikuar me palën e paditur për t’i hapur rrugën e kalimit, por nuk ka gjetur zgjidhje. Në këto rrethana, ai pretendon se pengohet nga pala e paditur për ushtrimin e të drejtës së servitutit të kalimit dhe i është drejtuar Gjykatës së Shkallës së Parë Fier me padinë objekt gjykimi, me të cilën kërkon të detyrohet pala e paditur të lejojë servitutin e kalimit në anën jugore të pasurisë, në drejtim të rrugës kryesore Fier–Lushnjë, në shërbim të pronës së tij, objektit “Njësi shërbimi”, duke u mbështetur në parashikimet e neneve 277 e vijues të Kodit Civil.

11. Gjykata e Rrethit Gjyqësor Fier, me vendimin nr. 62-2015-1590 (583), datë 04.05.2015, ka vendosur: 

“Rrëzimin e kërkesë padisë.(...)”
12. Në vendimin e mësipërm kjo gjykatë ka arsyetuar ndër të tjera sa më poshtë vijon: 

12.1. Nisur nga tërësia e pretendimeve të përfaqësuesit të palës paditëse, gjykata çmon se, në thelb, paditësi Zoi Çuko, nëpërmjet padisë së paraqitur prej tij, pavarësisht bazës ligjore të përdorur, kërkon njohjen e së drejtës së servitutit të kalimit në shërbim të pronës së tij, objekt “Lokal shërbimi 1 kat”, me sipërfaqe ndërtimi 38 m², me kufizimet: Veri – Harif Henza, Jug – rrugë kryesore, Lindje – Vangjel Lëngu, Perëndim – Klement Çuko, përmes pronës së palës së paditur me nr. pasurie 1/565, ndodhur në zonën kadastrale 8532, volumi 15, faqe 249, lloji truall, me sipërfaqe totale 340.5 m², në adresën Fier, Bishanakë, si një e drejtë në ushtrimin e së cilës pengohet nga pala e paditur Violeta Kanani, si dhe kërkon rivendosjen e kalimit aty ku ka qenë më parë, në drejtim të rrugës kryesore Fier–Lushnjë.
12.2. Nga analiza e pretendimeve të palëve ndërgjyqëse dhe provave të paraqitura, gjykata vlerëson se e drejta subjektive që pala paditëse synon të mbrojë nëpërmjet padisë është servituti i kalimit për në pronën e saj, duke kaluar në pronën e palës së paditur, në drejtim të rrugës kryesore Fier–Lushnjë, servitut i cili pretendohet se ka ekzistuar më parë dhe është përdorur prej tij, deri në momentin që është bllokuar kjo rrugë kalimi nga pala e paditur, duke i konsideruar veprimet e saj si të paligjshme dhe penguese të ushtrimit të së drejtës së servitutit.

12.3. Gjykata vlerëson se ekziston një mospërputhje vetëm midis pretendimeve të paditësit dhe bazës ligjore të përcaktuar prej tij në pjesën hyrëse të padisë, por jo me shkakun ligjor të saj. Paditësi, në padinë e tij, kërkon nga e paditura Violeta Kanani të lirojë rrugën e kalimit për në pronën e tij.

12.4. Pra, në padi nuk kërkohet krijimi i një servituti të ri (në kuptim të nenit 277 të Kodit Civil), pasi servituti i kalimit pretendohet se ka ekzistuar më parë në favor të pronës së paditësit, por ai pengohet në ushtrimin e tij për shkak të veprimeve të paligjshme të palës së paditur. Gjykata ka detyrimin ligjor të zbatojë dispozitat e detyrueshme në përputhje me rastin konkret, pa u lidhur me cilësimin juridik që i bëjnë palët. 

12.5. Në zbatim të vendimit unifikues të Gjykatës së Lartë nr. 3, datë 29.03.2012, dhe parimit të përgjithshëm “iura novit curia”, gjykata vlerëson se baza ligjore e padisë nuk përbën shkakun e saj. Gjykata analizon ligjërisht në mënyrë të pavarur pretendimet e palëve, pa u lidhur me përcaktimet e tyre. Në këtë kuptim, gjykata e vlerëson padinë në tërësinë e saj dhe jo duke u kufizuar tek dispozitat ligjore të referuara nga paditësi. Edhe nëse referimi ligjor është i pasaktë, nga përmbajtja e kërkesëpadisë del qartë e drejta që kërkohet të mbrohet.

12.6. Në këto kushte, gjykata arrin në përfundimin se padia e paraqitur është padi për kthimin e servitutit, e njohur në doktrinë si padi konfesore, e cila gjen rregullim në nenin 292 të Kodit Civil dhe në dispozitat që rregullojnë servitutet dhe të drejtat reale. Sipas nenit 292 të Kodit Civil: “Personi që ushtron një servitut ka të drejtë të kërkojë nga kushdo që kundërshton këtë të drejtë rivendosjen e plotë të saj, pushimin e cenimit dhe shpërblimin e dëmit të shkaktuar”. Në këtë kuadër, për ngritjen e padisë së kthimit të servitutit, paditësi duhet të përmbushë në mënyrë kumulative dy kushte: së pari, të provojë se është titullar i ligjshëm i servitutit që kërkon të rikthejë, dhe së dyti, padia të ngrihet kundër personit që e ka mohuar ose penguar në mënyrë të paligjshme ushtrimin e kësaj të drejte. Barra e provës i takon paditësit.
12.7. Nga analiza e provave rezulton se paditësi Zoi Çuko është pronar i pasurisë nr.1/1277 me sipërfaqe 100 m², truall dhe ndërtesë 38 m², ndodhur në adresën Fier, Bishanakë, Zona Kadastrale 8532, fakt i provuar me certifikatën e pronësisë dhe dokumentacionin përkatës.

12.8. Pala e paditur Violeta Kanani rezulton pronare e pasurisë nr. 1/565, ndodhur në zonën kadastrale 8532, volumi 15, faqe 249, lloji truall. Megjithatë, nga provat e paraqitura rezulton vetëm fakti i së drejtës së pronësisë mbi pasuritë respektive dhe fakti se këto prona janë të paluajtshme dhe ngjitur me njëra-tjetrën, por nuk u paraqit asnjë provë shkresore që të provojë ekzistencën e një servituti kalimi të regjistruar ose të ushtruar më parë në pronën e palës së paditur.

12.9. Nga provat e paraqitura nga pala paditëse, provohet katërcipërisht vetëm fakti i së drejtës së pronësisë mbi pasuritë respektive të palëve ndërgjyqëse dhe fakti se pronat janë të paluajtshme dhe fqinje me njëra-tjetrën, por nga përfaqësuesi i palës së paditur nuk u paraqit asnjë provë shkresore në mbështetje të pretendimit se ky servitut ka ekzistuar më parë dhe ka qenë pikërisht aty ku pretendohet nga paditësi, në pronën e palës së paditur, në drejtim të rrugës kryesore Fier–Lushnjë. Nuk u paraqit asnjë akt regjistrimi i servitutit të kalimit të pretenduar prej paditësit, madje edhe nga aktet e pronësisë së tij dhe nga aktet e pronësisë së palës së paditur, nuk rezulton të jetë regjistruar ndonjë servitut, në rastin konkret servitut kalimi, në favor të pronës së paditësit dhe që, si pasojë e të cilit, të jetë ngarkuar me barrë prona e palës së paditur.
12.10. Megjithatë, nisur nga pretendimi i përfaqësuesit të palës paditëse se kufiri jugor i pronës ka qenë trupi i rrugës Fier–Lushnjë dhe se kjo rrugë është përdorur lirshëm nga paditësi, për një hetim të plotë dhe të gjithanshëm, gjykata vendosi kryerjen e një ekspertimi, duke caktuar fillimisht eksperten Engjëllushe Nako dhe, konform nenit 229 të Kodit të Procedurës Civile, për shkak të pretendimeve të palës së paditur për pasaktësi të rezultateve të arritura, një grup ekspertësh të përbërë nga Luiza Itala dhe Viktor Vogli, si dhe më pas eksperten Nurie Kipe, për të sqaruar nëse mund të përcaktohej cila ka qenë rruga që ka përdorur paditësi për të hyrë dhe dalë në pronën e tij dhe cilat ishin variantet e mundshme të kalimit në pronë nga prona e palës së paditur.

Në kuadër të këtij ekspertimi, gjykata vuri në dispozicion të ekspertëve të gjithë dokumentacionin ligjor mbi origjinën e pronave të palëve.

12.11. Në analizë të gjithë dokumentacionit ligjor, si dhe gjendjes faktike të pronave të palëve ndërgjyqëse, ekspertet kanë konkluduar se: "vetëm në mbështetje të dokumentit "Planvendosje e sipërfaqes së kthyer me vendim të K.K.K.P. Bashkia Fier, nr. 42, familjes Lëngu, duke e analizuar në vazhdim të të gjithë dokumentave të tjera, sipas studimit të përfshirë në vendimin e mësipërm, ka kalim në lindje dhe shesh në juglindje të ndërtesës, apo vetë pronës së Zoi Çuko. Në gjithë dokumentat e tjera, duke përfshirë dhe sheshin e ndërtimit nuk ka rrugë kalimi për në rrugën kryesore....Në gjendjen që janë sot pronat nuk mund të gjykojmë se sa kohë ka kjo pronë pa rrugë kalimi dhe ku e ka pasur rrugën e kalimit më parë. Dalja e derës në jug të ndërtesës, nuk presupozon që andej ka qenë dhe rruga e kalimit, por dhe nuk e mohon këtë fakt." Madje nga fotografimet ajrore ndër vite, ekspertet nuk ka konstatuar që ketë patur rrugë të veçantë për në ndërtesën një kat që ka sot paditësi Zoi Cuko.

12.12. Në lidhje me variantet e mundshme të kalimit për në pronën e palës së paditur, ekspertet kanë konkluduar se varianti që i shërben më mirë pronave të palëve ndërgjyqëse dhe me më pak shpenzime është ai i daljes për në rrugën publike, nëpërmjet rrugës që kalon nga veriu i ndërtesës pronës së palëve ndërgjyqëse, tërësisht në pasurinë me nr.1/1056 "Tokë shtet", me sipërfaqe 112 m2, duke ngelur në pozicionin që është vetë harta e Z.V.R.P.P, Fier, duke shpjeguar se pasuria me nr. 1/1056, e ka rrjedhën e saj nga pronari Lëngu, është pjesë e të gjitha shitjeve të bërë dhe pasaktësive të hartave. Por referuar gjithë dokumentacionit që ndodhet në dosje, kjo sipërfaqe toke nuk është pronë e Arif Henza, por është e familjes Lëngu dhe pjesërisht e palëve ndërgjyqëse.

12.13. Nga gjykimi nuk rezultoi e provuar nëse paditësi është titullar i ligjshëm i servitutit të kalimit të pretenduar prej tij në pronën e palës së paditur. Nuk rezultoi i provuar fakti nëse ky servitut ka ekzistuar më parë dhe ka qenë pikërisht aty ku pretendohet nga paditësi.

12.14. Si rezultat i mospërputhjeve ndërmjet dokumentave të origjinës me titujtë e pronësisë së palëve ndërgjyqëse, nuk është e mundur të përcaktohet nëse, rruga e kalimit të paditësit ka qenë në pronën e pulës së paditur, dhe se është bllokuar nga veprimet e paligjshme të palës së paditur, Rezultoi e provuar se rruga e kalimit e pretenduar nga paditësi në pronën e palës së paditur nuk përbën rrugën më të shkurtër dhe më me pak shpenzime,

12.15. Në lidhje me këtë pjesë gjykata gjen me vend të theksojë se konkluzionet e eksperteve në fillim, me variantet e dhëna prej tyre, gjykata i vlerëson vetëm në kuadër të provueshmërisë së pretendimit përfaqësuesit të palës paditëse se rruga e vetme e kalimit për në pronën e tij ka qenë dhe është nëpërmjet kalimit në pronën e palës së paditur, në drejtim të rrugës kryesore Fier-Lushnje. Në këtë kontekst, gjykata vlerëson si të pabazuar në prova këtë pretendim të palës paditëse se, rruga e kalimit në pronën e palës paditur është e vetmja mundësi për të hyrë në pronën e tij dhe më pak e dëmshme për pronën e palës së paditur.

12.16. Gjykata nuk mund të disponojë sipas variantit të dhënë nga ana e eksperteve, sa kohë që pretendimet dhe kërkimet e palës paditëse shtrihen vetëm në pronën e palës së paditur, në drejtim të rrugës publike Fier-Lushnje. Në arritjen e këtij përfundimi gjykata mbështet dhe në parashikimet ligjore të përcaktuara në nenet 16 dhe 28 të Kodit të Procedurës Civile. Sipas këtyre dispozitave ligjore, Gjykata zgjidh mosmarrëveshjen në përputhje me dispozitat ligjore dhe normat e tjera në fuqi, që janë të detyrueshme të zbatohen prej saj, pa dalë jashtë objektit të padisë, duke bërë një cilësim të saktë të fakteve dhe veprimeve që lidhen me mosmarrëveshjen, pa u lidhur me përcaktimin që mund të bëjnë palët.

12.17. Në përfundim të analizës së faktit dhe të ligjit, gjykata konkludon që padia e palës paditëse, me shkakun ligjor të përcaktuar prej saj, për kthimin e servitutit të kalimit aty ku ka qenë më parë, duhet të rrëzohet për shkak të mungesës së legjitimimit aktiv të palës paditëse dhe legjitimimit pasiv të palës së paditur.

12.18. Gjykata gjen me vend të theksojë se pala paditëse, jo vetëm që nuk provoi me prova shkresore, ekzistencën e servitutit të kalimit të pretenduar prej tij, saktësisht të përcaktuar me kufizimet dhe dimesionet përkatëse, por dhe nuk ishte në gjendje të provonte saktësisht, as kohën e fitimit të kësaj të drejte dhe as çastin deri kur ishte ushtruar prej tij ky servitut kalimi, në mënyrë që gjykata të konkludonte më tej në lidhje me mundësinë e shuarjes së servitutit të kalimit, si pasojë e mospërdorimit të këtij servituti kalimi nga paditësi, për një kohë me shumë se 10 vjet. Po kështu pala paditëse pretendon se ky servitut kalimi ka ekzistuar më parë, por nuk i provoi gjykatës që në kuptim të nenit 264 të K.Civil, nga ana e palës paditëse të jetë përmbushur detyrimi për pagimin e vlerës së dëmit shkaktuar nga krijimi i servitutit të kalimit.

12.19. Përfundimisht, pas shqyrtimit të rrethanave të faktit dhe analizës juridike, gjykata arrin në përfundimin se padia e paraqitur nga pala paditëse ndaj palës së paditur, për kthimin e servitutit të kalimit aty ku ka qënë më parë është e pabazuar në ligj dhe si e tillë duhet rrëzuar.

13. Kundër këtij vendimi ka ushtruar ankim pala paditëse Zoi Çuko, i cili kërkon ndryshimin e vendimit gjyqësor dhe pranimin e padisë, duke parashtruar në mënyrë të përmbledhur këto shkaqe:
· Vendimi i gjykatës së shkallës së parë është marrë në shkelje të normave procedurale dhe në zbatim të keq të ligjit material.
· Është provuar gjatë gjykimit dhe me aktin e ekspertimit se, paditësit Zoi Çuko i është bllokuar rruga e kalimit nga e paditura Violeta Kanani, duke u pasqyruar në aktin e ekspertimit varianti i mundshëm i kalimit, si dhe vlerësimi i sipërfaqes që zë rruga për servitut kalimi. Të njëjtin qëndrim kanë mbajtur edhe grupi i ekspertëve.
· Me provat që janë administruar në dosje kemi provuar origjinën e pronës dhe pamundësinë për të dalë në rrugë publike për shkak të bllokimit prej të paditurës. Gjykata ka gabuar kur shprehet se: “Paditësi nuk është titullar i ligjshëm i servitutit të kalimit, nuk rezulton se ky servitut ka ekzistuar më parë dhe pikërisht aty ku pretendon paditësi”.
· Gjykata shprehet se rezulton e provuar se rruga e kalimit e pretenduar nga paditësi në pronën e palës së paditur nuk përbën rrugën më të shkurtër dhe me më pak shpenzime. Pretendimi nga gjykata se, në kuptim të nenit 264 të Kodit Civil, nga ana e paditësit duhet të jetë përmbushur detyrimi për pagimin e vlerës së dëmit të shkaktuar nga krijimi i servitutit të kalimit, është i gabuar, pasi nga provat e paraqitura në gjykim është provuar e kundërta.
· Kërkesa dhe aprovimi i lejes së ndërtimit dhe shfrytëzimit të objektit nga ana e Drejtorisë së Urbanistikës Fier tregojnë se ky ndërtim plotëson kushtet për t’u poseduar dhe shfrytëzuar nga pronari legjitim.
· Fasada e objektit “njësi shërbimi” është në drejtim të hapur dhe me dyer e dritare nga ana jugore, në drejtim të rrugës kryesore Fier–Lushnjë, dhe ka shërbyer si e tillë deri në momentin që pala paditëse ka blerë këtë pronë.
· Gjykata ka gabuar si për konkluzionin për vlerën e servitutit, mospagimin e saj dhe rrugën më të shkurtër të përcaktuar nga ekspertët. Rruga më e shkurtër e kalimit për dalje në rrugën kryesore është ajo në anën jugore, ku ka qenë rruga e kalimit e përcaktuar nga ekspertët. Gjykata gabimisht nuk ka marrë parasysh asnjë nga variantet e përcaktuara nga ekspertët për servitutin e kalimit në shërbim të pronës “njësi shërbimi”.
· Gjykata, edhe pse ka caktuar ekspert, në asnjë rast nuk ka verifikuar origjinën e pronës së të paditurës.
· Përfundimisht, kërkoj ndryshimin e vendimit dhe, duke gjykuar çështjen në fakt, pranimin e padisë.
14. Gjykata e Apelit Vlorë, me vendimin nr. 1257, datë 24.11.2016, ka vendosur: 

“Lënien në fuqi të vendimit nr. 583 (1590), datë 04.05.2015, të Gjykata e Rrethit Gjyqësor Fier..(...)”.
15. Në vendimin e mësipërm kjo gjykatë ka arsyetuar permbledhtazi, sa më poshtë vijon:

15.1. Sipas Gjykatës së Apelit, gjykata e faktit ka vepruar drejtë në lidhje me zgjidhjen në themel të çështjes. Gjykata e Shkallës së Parë pasi ka analizuar në mënyrë të detajuar të gjitha rrethanat e çështjes, ka zhvilluar një hetim gjyqësor të plotë e të gjithanshëm e në respektim të kërkesave të neneve 6, 11, 12, 14, 16, 28, 213 e 223 të K.P.Civile, si ka kryer edhe akt ekspertimi në zbatim të neneve 224/a e vijues, në përfundim në uniformitet me kërkesat e neneve 309 e 310 të këtij Kodi, ka disponuar për rrëzimin e padisë.
15.2. Gjykata e Shkallës së Parë ka bërë një analizë të hollësishme të rrethanave të çështjes, të së drejtës subjektive të cenuar dhe në fund me të drejtë ka disponuar për rrëzimin e padisë si të pabazuar në prova dhe në ligj. Kështu, sikurse me të drejtë ka konstatuar edhe gjykata e shkallës së parë, në funksion të zgjidhjes drejtë të çështjes, para gjykatave është paraqitet e nevojshme të përcaktohet fillimisht se, cili është shkaku i ligjshëm i padisë së paraqitur nga paditësi. Pra, cila është e drejta subjektive që paditësi kërkon të mbrojë nëpërmjet padisë së paraqitur prej tij dhe cili është fakti i paligjshëm që i kundërvihet të drejtës së pretenduar. Gjatë gjykimit në shkallë të parë paditësi {Zoi Çuko} ka pretenduar se ka në pronësi të tij një njësi shërbimi, një kat me sipërfaqe ndërtimore 38 m2, e cila ka funksionuar që prej vitit 1995 me rrugë kalimi në shërbim të saj, me hyrje-dalje në anën jugore, në drejtim të rrugës kryesore Fier- Lushnjë. Kjo rrugë kalimi është përdorur pa asnjë lloj shqetësimi nga ana e paditësit, deri në momentin që pala e paditur {Violeta Kanani }ka blerë nëpërmjet kontratës së shitblerjes pronën e vëllait të tij, shtetasit Klement Çuko dhe ka bllokuar rrugën e kalimit, në drejtim të rrugës kryesore Fier-Lushnje, në shërbim të pronës së paditësit. Në këto kushte paditësi ka kërkuar nëpërmjet gjykatës servitutin e kalimit për daljen në rrugën kryesore, aty ku ka qënë më parë. Këtë kërkim të tij paditësi e ka mbështetur në nenin 277 të K.Civil. Në këtë  dispozitë ligjore parashikohet se: “Pronari që nuk ka dalje në rrugën publike dhe nuk mund ta sigurojë atë përveç se me shpenzime të mëdha e me vështirësi, ka të drejtë të ketë rrugë kalimi nga toka fqinje, për përdorimin e përshtatshëm të pronës së vet. Kalimi duhet të përbëjë rrugën më të shkurtër për në rrugën publike dhe me më pak dëme për pronën shërbyese. Kjo dispozitë zbatohet edhe kur pronari, që i është njohur e drejta e kalimit në pronën e tjetrit, kërkon zgjerimin e arsyeshëm të rrugëkalimit për mjete, duke përfshirë edhe kalimin e mjeteve mekanike”.
15.3. Por, ndryshe nga sa pretendon paditësi {Zoi Çuko} në ankim, nisur nga tërësia e pretendimeve të përfaqësuesit të palës paditëse, me të drejtë gjykata e shkallës së parë ka konkluduar se, ai (paditësi) nëpërmjet padisë së paraqitur prej tij, pavarësisht bazës ligjore të përdorur në padi dhe gjatë gjykimit, kërkon njohjen e së drejtës së servitutit të kalimit, në shërbim të pronës së tij “Lokal Shërbimi 1 kat”, me sipërfaqe sheshit të ndërtimit dhe sipërfaqe ndërtimi 38 m2 me kufizimet: V-Harif Henza, J-Rrugë kryesore, L-Vangjel Lëngu, P-Klement Çuko, nga prona e paluajtshme e palës së paditur me nr. pasurie 1/565, ndodhur në zonën kadastrale 8532, volumi 15, faqe 249, lloji i pasurisë truall me sipërfaqe totale prej 340,5 m2, në adresën Fier, Bishanake, si një e drejtë në ushtrimin e së cilës pengohet nga pala e paditur {Violeta Kanani }dhe kthimin e tij, aty ku ka qenë më parë, në drejtim të rrugës kryesore Fier-Lushnje.

15.4. Gjykata e Shkallës së Parë Fier pasi ka bërë një analizë të hollësishme të pretendimeve të palëve ndërgjyqëse dhe provave të paraqitura prej tyre, me të drejtë ka vlerësuar se, e drejta subjektive, që pala paditëse synon të mbrojë nëpërmjet padisë së paraqitur, është servituti i kalimit të  paditësit për në pronën e tij, duke kaluar në pronën e palës së paditur, në drejtim të rrugës kryesore Fier-Lushnjë, servitut i cili pretendohet se është fituar më parë nga paditësi dhe është përdorur prej tij, deri në momentin që është bllokuar kjo rrugë kalimi nga pala e paditur, duke përcaktuar në këtë mënyrë si fakt të paligjshëm veprimet e palës së paditur Violeta Kanani, e cila duke e bllokuar këtë rrugë kalimi e pengon paditësin në ushtrimin e së drejtës së tij të servitutit të kalimit.

Po kështu pasi ka bërë një analizë të rrethanave të mësipërme, me të drejtë Gjykata e faktit në rastin në gjykim, ka konkluduar se ka një mospërputhje vetëm midis pretendimeve të paditësit me bazën ligjore të përcaktuar prej tij në pjesën hyrëse të padisë, por jo me shkakun ligjor të padisë. Në arritjen e këtij përfundimi gjykata ka mbajtur parasysh faktin se, paditësi {Zoi Çuko}, në padinë e tij kërkon nga e paditura Violeta Kanani, të lirojë rrugën e kalimit të paditësit për në pronën e tij. Pra sikurse arsyeton edhe gjykata e faktit, në padi nuk kërkohet të krijohet ndonjë servitut, pasi ky servitut, rruga e kalimit në drejtim të rrugës kryesore Fier-Lushnjë, pretendohet se ka ekzistuar në favor të pronës së paditësit, por paditësi pengohet në ushtrimin e këtij servituti, pasi është bllokuar nga veprimet e paligjshme të të paditurës. 

15.5. Nisur nga parimi se Gjykata ka detyrën ligjore të zbatojë të gjitha dispozitat ligjore të detyrueshme për t’u zbatuar prej saj në përputhje me rastin konkret pa u lidhur me përcaktimin që mund të propozojnë palët, dhe në zbatim të vendimit unifikues të gjykatës së lartë nr.3, datë 29.03.2012 dhe parimit të përgjithshëm “Iuria novit curia”, ka arritur në përfundimin se padia e paraqitur nga paditësi {Zoi Çuko} është padia e kthimit të servitutit ose e njohur nga shkenca e së drejtës së pronësisë padia pohuese apo padia konfesore, e cila gjen rregullim po t’i referohemi jo vetëm nenit 292 të K.Civil, i cili parashikon shprehimin mbrojtjen e servituteve, por dhe dispozitave të tjera që rregullojnë servitutet dhe të drejtat e tjera reale.

15.6. Paditësi nuk mundi që të provojë para gjykatës ekzistencën e një servitutit kalimi, nisur nga pretendimi i përfaqësuesit të Tij (paditësit) se kufiri jugor i pronës ka qenë rruga Fier-Lushnje dhe kjo rrugë është përdorur lirshëm nga paditësi,  për një hetim të plotë dhe të gjithanshëm, gjykata e shkallës së parë, ka urdhëruar kryerjen e një ekspertimi, duke caktuar fillimisht eksperten Engjellushe Sakon, dhe konform nenit 229 të K.Pr.Civile, për shkak të pretendimeve të palës së paditur për pasaktësi të rezultateve të arritura, një grup ekspertësh të përbërë nga Znj. Luiza Bala dhe Viktor Vogli, dhe në vend të këtij të fundit (për shkak të pranimit të kërkesës së tij për heqje dorë) eksperten Nurie Kipe, për të sqaruar nëse mund të përcaktohej se, cila ka qenë rruga që ka përdorur paditësi për të hyrë dhe dalë në pronën e tij dhe se cilat ishin variantet e kalimit të paditësit në pronën e tij nga prona e palës së paditur.

15.7. Kështu Ekspertët e thirrur nga gjykata, duke ju referuar planvendosjes së pasurisë nr.1/366, ndërtesë e paditësit {Zoi Çuko}, si dhe pasurisë nr.½ truall e regjistruar me vërtetimin hipotekor nr.246/2001, me dokumentat e origjinës, kanë konkluduar se midis tyre ka mospërputhje. Po kështu, sipas planvendosjes së pasurisë nr.1/366, ndërtesë e paditësit {Zoi Çuko}, si dhe pasurisë nr.½ truall e regjistruar me vërtetimin hipotekor nr.246/2001 ka rezultuar e provuar se, prona e paditësit {Zoi Çuko} ka vetëm një pikë takimi në rrugën në Jug, dhe nuk ka pika apo ndonjë të dhënë në reliev, që të tregojë se nga është dalja për në rrugë e kësaj prone. Edhe në këtë rast prona e paditësit është e rrethuar nga të gjitha anët me prona të tjera, duke u kufizuar kështu për të pasur dalje për në rrugën publike.

15.8. Si gjatë gjykimit, në ankim, por edhe gjatë gjykimit në Gjykatën e Apelit, përfaqësuesi i paditësit ka pretenduar se: “Rruga e kalimit për në rrugën publike ka qenë në  pronën e të paditurës, pasi referuar lejes së ndërtimit të lëshuar nga ana e organit kompetent kufizimi jugor i objektit të miratuar ka qenë me rrugën Fier-Lushnje”. Ky pretendim i palës paditëse është i pabazuar. Me këtë pretendim paditësi nuk provon faktin që rruga e kalimit ka qenë në anën jugore të pronës së Tij (palës paditëse), në drejtim të rrugës publike Fier-Lushnjë. Në këtë përfundim gjykata e shkallës së parë ka arritur me të drejtë, pasi nga analizimi i këtij studimi rezulton se është miratuar vetëm njolla e ndërtimit, dhe nuk ka të përcaktuar asnjë lloj rruge hyrje e dalje për në ndërtimin e ri. Sipas gjendjes grafike të ndërtimit të miratuar, ekspertet kanë arritur në përfundimin se, ky ndërtim është i kufizuar nga të gjitha drejtimet, me truall të të tretëve, duke mos pasur asnjë mundësi për të dalë në rrugë.

15.9. Ndërsa në lidhje me variantet e mundshme të kalimit për në pronën e palës së paditur, ekspertet kanë konkluduar se: “Varianti që i shërben më mirë pronave të palëve ndërgjyqëse dhe me më pak shpenzime është ai i daljes për në rrugën publike, nëpërmjet rrugës që kalon nga veriu i ndërtesës pronës së palëve ndërgjyqëse, tërësisht në pasurinë me nr.1/1056 “Tokë shtet”, me sipërfaqe 112 m2, duke ngelur në pozicionin që është vetë harta e Z.V.R.P.P, Fier, duke shpjeguar se pasuria me nr.1/1056, e ka rrjedhën e saj nga pronari Lëngu, është pjesë e të gjitha shitjeve të bërë dhe pasaktësive të hartave. Por referuar gjithë dokumentacionit që ndodhet në dosje, kjo sipërfaqe toke nuk është pronë e Arif Henza, por është e familjes Lëngu dhe pjesërisht e palëve ndërgjyqëse”.
15.10. Gjykata e Apelit e gjen të drejtë arsyetimin e gjykatës së faktit kur shprehet se: “Në lidhje me këtë pjesë gjykata gjen me vend të theksojë se konkluzionet e eksperteve në lidhje me variantet e dhëna prej tyre, gjykata i vlerëson vetëm në kuadër të provueshmërisë së pretendimit të përfaqësuesit të palës paditëse se rruga e vetme e kalimit për në pronën e tij ka qënë dhe është nëpërmjet kalimit në pronën e palës së paditur, në drejtim të rrugës kryesore Fier-Lushnje. Në këtë kontekst, gjykata e vlerëson si të pabazuar në prova këtë pretendim të palës paditëse  se, rruga e kalimit në pronën e palës së paditur është e vetmja mundësi për të hyrë në pronën e tij dhe më pak e dëmshme për pronën e palës së paditur”.
15.11. Nga ana e ekspertëve është përcaktuar edhe rruga e mundshme për të dalë në rrugë publike, pra varianti që i shërben më mirë pronave të palëve ndërgjyqëse dhe me më pak shpenzime, dhe kjo rrugë është ajo e daljes për në rrugën publike, nëpërmjet rrugës që kalon nga veriu i ndërtesës pronës së palëve ndërgjyqëse, terësisht në pasurinë me nr.1/1056 “Tokë shtet”, me sipërfaqe 112 m2. Por në lidhje me këtë variant me të drejtë Gjykata e Faktit nuk ka  disponuar, pasi ka mbajtur parasysh që pretendimet dhe kërkimet e palës paditëse janë shtrirë vetëm në pronën e palës së paditur, në drejtim të rrugës publike Fier-Lushnje. Në arritjen e këtij përfundimi gjykata ka mbajtur parasysh edhe parashikimet ligjore të përcaktuara në nenet 16 dhe 28 të Kodit të Procedurës Civile. Sipas këtyre dispozitave ligjore, Gjykata zgjidh mosmarrëveshjen në përputhje me dispozitat ligjore dhe normat e tjera në fuqi, që janë të detyrueshme të zbatohen prej saj, pa dalë jashtë objektit të padisë, duke bërë një cilësim të saktë të fakteve dhe veprimeve që lidhen me mosmarrëveshjen, pa u lidhur me përcaktimin që mund të bëjnë palët.

15.12. Si konkluzion në përfundim të analizës së faktit dhe të ligjit, me të drejtë gjykata e shkallës së parë ka konkluduar që padia e palës paditëse, me shkakun ligjor të përcaktuar prej saj, për kthimin e servitutit të kalimit aty ku ka qenë më parë, duhet të rrëzohet për shkak të mungesës së legjitimimit aktiv të palës paditëse dhe legjitimimit pasiv të palës së paditur. Në arritjen e këtij përfundimi nga Gjykata e faktit është mbajtur parasysh se pala paditëse, jo vetëm që nuk provoi me prova shkresore, ekzistencën e servitutit të kalimit të pretenduar prej tij, saktësisht të përcaktuar me kufizimet dhe dimesionet përkatëse, por dhe nuk ishte në gjendje të provonte saktësisht, as kohën e fitimit të kësaj të drejte dhe as çastin deri kur ishte ushtruar prej tij ky servitut kalimi, në mënyrë që gjykata të konkludonte më tej në lidhje me mundësinë e shuarjes së servitutit të kalimit, si pasojë e mospërdorimit të këtij servituti kalimi nga paditësi, për një kohë me shumë se 10 vjet.

15.13. Në ankim paditësi nëpërmjet përfaqësuesit të tij ka pretenduar se: “Gjykata shprehet se rezulton e provuar se rruga e kalimit e pretenduar nga paditësi në pronën e palës së paditur nuk përbën rrugën më të shkurtër dhe me më pak shpenzime. Pretendimi nga gjykata se në kuptim të nenit 264 të Kodit Civil, nga ana e paditësit të jetë përmbushur detyrimi për pagimin e vlerës së dëmit të shkaktuar nga krijimi i servitutit të kalimit. Këto pretendime janë të gabuara, pasi nga provat e paraqitura në gjykim është provuar e kundërta”. Edhe ky pretendim është i pabazuar. Në vendimin e ankimuar gjykata duke ju referuar pretendimeve të paditësit ka konkluduar se paditësi nuk ka mundur që të provojë ekzistencën e një servitutit të pretenduar. Ndërsa në lidhje me rrugën më të shkurtër paditësi nuk është legjitimuar, pasi varianti i përcaktuar nga ekspertët nuk kalon në pronën e të paditurës por në pronë shtet. Po kështu paditësi në lidhje me servitutin që është penguar për të përdorur të ketë përmbushur ndonjë detyrim si rezultat i dëmit të shkaktuar nga krijimi i servitutit. Ky detyrim buron nga neni 264 i Kodit Civil sipas të cilit: “Pronari, në favor të të cilit është vënë servituti, detyrohet t’i shpërblejë pronarit të pronës shërbyese dëmin që i shkaktohet nga krijimi i servitutit”. Mospagimi i këtij shpërblimi provon mungesën e krijimit të servitutit. Gjithsesi ky pretendim ka mbetur vetëm në këtë kuadër (pretendim), pasi paditësi nuk i provoi gjykatës që në kuptim të nenit 264 të K.Civil, nga ana e tij (palës paditëse) të jetë përmbushur detyrimi për pagimin e vlerës së dëmit shkaktuar nga krijimi i servitutit të kalimit.

15.14. Si përfundim, pas shqyrtimit të rrethanave të faktit dhe analizës juridike, me të drejtë gjykata e faktit ka arritur në përfundimin se padia e paraqitur nga paditësi {Zoi Çuko} kundër të paditurës Violeta Kanani, për kthimin e servitutit të kalimit aty ku ka qenë më parë është e pabazuar në ligj dhe si e tillë me të drejtë është rrëzuar. Përsa më sipër, Gjykata e Apelit në bazë të nenit 466 paragrafi i parë germa ‘a’, çmon se vendimi Nr.583, datë 04.05.2015 i Gjykatës së Shkallës së Parë Fier duhet të lihet në fuqi.

16. Kundër vendimit mësipërm ka paraqitur rekurs në datë 21.12.2016 pala paditëse Zoi Çuko, duke parashtruar se:
· Gjykata e Shkallës së Parë Fier, ashtu edhe Gjykata e Apelit Vlorë, kanë bërë interpretim të gabuar të dispozitave ligjore, konkretisht të nenit 16 të Kodit të Procedurës Civile, pasi kanë ndryshuar bazën juridike të padisë pa kërkesë nga paditësi.
· Objekti i padisë ka qenë krijimi i servitutit të kalimit dhe jo njohja e një servituti ekzistues apo lirimi i një rruge ekzistuese.
· Gjykatat kanë analizuar çështjen sikur të ekzistonte më parë një rrugë kalimi dhe sikur paditësi të kërkonte vetëm njohjen ose lirimin e saj, ndërkohë që sipas paditësit nuk ka ekzistuar servitut kalimi i mëparshëm, dhe rruga e pretenduar ka qenë truall i përbashkët mes vëllezërve, i përdorur faktikisht, por jo servitut i krijuar ligjërisht.
· Gjykatat kanë keq interpretuar situatën faktike të pronës, nuk kanë marrë parasysh se prona e tij nuk ka dalje në rrugë publike, dhe se alternativat e tjera janë ose shumë të kushtueshme, ose teknikisht të pamundura. Kjo e bën të domosdoshëm krijimin e servitutit sipas nenit 277 të Kodit Civil.
· Gjykata e Shkallës së Parë kishte pranuar ekspertizën që përcaktonte saktë drejtimin e servitutit, shpenzimet dhe dëmshpërblimin për palën e paditur.
· Ndërsa Gjykata e Apelit ka rrëzuar këto përfundime, duke caktuar një grup tjetër ekspertësh dhe duke dalë në përfundime të kundërta, pa bazë të qëndrueshme ligjore dhe faktike.
· Vendimet nuk janë të arsyetuara mjaftueshëm, janë në kundërshtim me njëra-tjetrën dhe nuk justifikojnë pse nuk pranohet kërkesa për krijimin e servitutit, megjithëse plotësohen kushtet ligjore.
· Kërkojmë që bazuar në nenin 485/c të K.P.Civile, të ndryshoni vendimin e Gjykatës së Rrethit Gjyqësor Fier nr. 583 datë 04.05.2015 dhe atë të Gjykatës Apelit Vlorë nr. 1257 datë 24.11.2016 duke vendosur pranimin e padisë së paditësave ankues sipas objektit të saj.
II. Vlerësimi i Kolegjit Civil  të Gjykatës së Lartë.



17. Kolegji Civil i Gjykatës së Lartë (në vijim Kolegji), në analizë të vendimmarrjeve të gjykatave dhe referuar akteve që i janë nënshtruar hetimit gjyqësor, pa u ndalur në vlerësimin e tyre, çmon se rekursi i paraqitur nga pala paditëse Zoi Çuko, përmban shkaqe nga ato të parashikuara në nenin 472 të Kodit të Procedurës Civile dhe për këtë arsye, duhet të pranohet.


18. Rekursi i palës paditëse Zoi Çuko është depozituar në datën 21.12.2016 dhe është regjistruar në Gjykatën e Lartë në datën 18.01.2017. Fillimisht evidentohet fakti i ndryshimeve ligjore që ka pësuar Kodi i Procedurës Civile me ligjin nr. 44/2021, të cilat kanë hyrë në fuqi në datën 29.5.2021. Në nenin 32 të ligjit nr. 44/2021, mbi dispozitat tranzitore parashikohet se: “[...] 2. Rekurset e paraqitura, por ende të pashqyrtuara, konsiderohen të pranueshme nëse plotësojnë parashikimet e ligjit në fuqi në kohën e depozitimit të tyre”. Në rastin e rekurseve të cilat janë depozituar dhe regjistruar përpara datës së hyrjes në fuqi të këtyre ndryshimeve, në funksion edhe të garantimit të të drejtave të palëve ndërgjyqëse, për efektet e pranueshmërisë së rekursit mbahet parasysh ligji i kohës së regjistrimit të tyre. Në rastin konkret, duke qenë se rekursi është depozituar para hyrjes në fuqi të ndryshimeve të KPC me ligjin nr.38/2017 dhe atë nr. 44/2021, atëherë do të shqyrtohet duke iu nënshtruar dispozitave ligjore në fuqi në kohën e paraqitjes.


19. Neni 472 i KPC-së (përpara ndryshimeve) parashikonte se: “Vendimet e shpallura nga gjykata e apelit dhe ato të gjykatës së shkallës së parë, në rastet që përcaktohen nga ky Kod, mund të ankimohen me rekurs në Gjykatën e Lartë vetëm kur: a) nuk është respektuar ose është zbatuar keq ligji; b) ka shkelje të rënda të normave procedurale (neni 467 i këtij Kodi); c) shfuqizuar. Kundërshtimi i vendimit në Gjykatën e Lartë bëhet brenda 30 ditëve nga data e dhënies së vendimit. Kur palët janë në mungesë, ky afat fillon nga data e njoftimit”.


20. Në kuptim të nenit 472 të Kodit të Procedurës Civile, kushtet dhe kriteret e pranueshmërisë së rekursit, si një mjet i zakonshëm i ankimit, përfshijnë së pari, respektimin e disa kërkesave formalo-ligjore të lidhura me subjektin që i drejtohet Gjykatës së Lartë, ndër të cilat, respektimin e afatit ligjor 30 ditor mbi depozitimin e rekursit, nënshkrimi i rekursit, dokumentet që domosdoshmërisht duhet t’i bashkëlidhen rekursit etj.; së dyti, kontrollin dhe verifikimin nga ana e Kolegjit të shkaqeve të prezantuara në rekurs, të cilat nënkuptojnë respektimin nga e gjykatave të normave procedurale të cilat eventualisht mund të çojnë në pavlefshmërinë e vendimit gjyqësor apo të të gjithë procedurës së gjykimit, respektimi i parimeve kushtetuese për një proces të rregullt ligjor, zbatimi i drejtë i ligjit material etj.



21. Lidhur me kërkesat formalo-ligjore të pranueshmërisë së rekursit, konstatohet nga pikëpamja formale rekursi i paraqitur nga palë e paditur ka respektuar kërkesat ligjore procedurale të lidhura me afatin prej 30 ditësh dhe nënshkrimin e aktit. 



22. Përsa i takon bazueshmërisë së shkaqeve të rekursit, nga shqyrtimi i çështjes në dhomën e këshillimit Kolegji ka konstatuar se, rekursi është bërë për shkaqe nga ato që parashikohen në nenin 472 të Kodit të Procedurës Civile, sipas formulimit që ka patur në kohën e paraqitjes së rekursit. 
23. Nga shqyrtimi i akteve, kërkimit të paditësit nga njëra anë, dhe vendimmarrjeve të gjykatave nga ana tjetër, rezulton së gjykatat nuk e kanë kuptuar e më pas sqaruar drejtë natyrën juridike të padisë Kuptimi dhe sqarimi i natyrës së padisë ka një rëndësi themelore dhe është kusht për zgjidhjen drejtë të çështjes, si duke kryer drejtë hetimin gjyqësor për faktet që pretendohen, ashtu edhe për analizën dhe disponimin mbi pretendimet e paditësit. 

24. Në kërkesëpadinë e tij, paditësi ka kërkuar krijimin e servitutit të kalimit, në kuptim të nenit 277 të Kodit Civil, i cili rregullon krijimin e servitutit në rastet kur prona nuk ka dalje në rrugë publike. Ndërkohë, gjykatat e faktit e kanë trajtuar padinë si padi për mbrojtjen e një servituti ekzistues, në kuptim të nenit 292 të Kodit Civil. Kolegji Civil vëren se këto dy lloje padish janë juridikisht të ndryshme. Padia për krijimin e servitutit presupozon se servituti nuk ekziston dhe kërkohet krijimi i tij, ndërsa padia për mbrojtjen e servitutit presupozon ekzistencën e servitutit dhe cenimin e tij. Në rastin konkret, gjykatat kanë analizuar çështjen mbi bazën e ekzistencës së një servituti të mëparshëm, duke kërkuar nga paditësi të provojë ekzistencën e tij, ndërkohë që padia kishte si objekt krijimin e servitutit. Ky veprim përbën zbatim të gabuar të ligjit material dhe procedural pasi gjykatat e faktit nuk kanë sqaruar drejtë natyrën juridike dhe se çfarë realisht ka kërkuar paditësi. Në bazë të neneve 6, 16 dhe 28 të Kodit të Procedurës Civile, gjykata ka detyrimin të sqarojë objektin dhe shkakun e padisë dhe të zhvillojë gjykimin mbi bazën e tyre. Mosqartësimi i natyrës juridike të padisë ka sjellë si pasojë zhvillimin e një gjykimi të paplotë dhe nxjerrjen e një vendimi të bazuar në një analizë juridike të gabuar. Ky fakt përbën shkelje procedurale që ka ndikuar drejtpërdrejt në dhënien e vendimit.


25. Në rigjykim, Gjykata e Apelit duhet të sqarojë natyrën juridike të padisë dhe kërkimet konkrete të paditësit, të përcaktojë qartë nëse padia është për krijimin e servitutit apo për mbrojtjen e tij, të administrojë dhe vlerësojë provat në përputhje me natyrën juridike të padisë, të verifikojë nëse plotësohen kushtet e nenit 277 të Kodit Civil dhe të marrë një vendim të bazuar në një analizë të plotë juridike dhe faktike.

26. Në ndryshim nga dy gjykatat më të ulëta, Gjykata e Lartë ka për objekt vetëm kontrollin e zbatimit të ligjit material e procedural nga ana e tyre, por pa patur të drejtën të zhvillojë hetimin gjyqësor në drejtim të marrjes së provave, apo vlerësimit e çmimit të atyre që janë vënë në bisedim nga gjykatat më të ulëta. Gjykata e Lartë nuk mund të përsërisë vetë tërësisht a pjesërisht hetimin gjyqësor, se duke qenë vetëm gjykatë ligji, nuk i lejohet të marrë prova të reja apo të lejojë palët të debatojnë mbi provat, duke hetuar e çmuar ndryshe provat e debatuara në gjykimin në apel e shkallë të parë (vendimi nr. 160, datë 06.04.2010 i Kolegjit Civil të Gjykatës së Lartë).
27. Kolegji vlerëson se në rigjykim, Gjykata e Apelit e Juridiksionit të Përgjithshëm, pasi të sqarojë natyrën e kërkimit, të vlerësojë edhe kërkimin për pushimin e cenimit të servitutit, nëse është i parakohshëm dhe pa objekt si kërkim. Të shqyrtojë veçmas dhe në përputhje me ligjin vetëm kërkimin për krijimin e servitutit të kalimit, sipas nenit 277 të Kodit Civil dhe të japë një vendim të arsyetuar, koherent dhe në përputhje me udhëzimet detyruese të Gjykatës së Lartë.

28. Gjykata njëkohësisht duhet t’u bëjë të qartë palëve se është detyrë e secilës prej tyre, që në përputhje me ligjin, të paraqesin dokumentacionin e nevojshëm për të provuar faktet mbi të cilat bazojnë pretendimet për të drejtat që kërkojnë. Në zgjidhjen e drejtë e ligjore të mosmarrëveshjes, ashtu si palët kanë të drejta, ato kanë dhe detyrime “që rrjedhin prej këtij procesi, në format dhe afatet e parashikuara” në Kodit të Procedurës Civile (neni 3). Kryerja e veprimeve të mësipërme, si dhe e të tjerave që eventualisht mund të dalin gjatë rigjykimit, do ta lejojnë gjykatën e apelit, që në përputhje me kërkesat e ligjit procedural të mund të arrijë në përfundime të drejta dhe objektive, lidhur me zgjidhjen e çështjes.
29. Kolegji vëren se në bazë dhe për zbatim të ligjit nr. 98/2016 “Për organizimin e pushtetit gjyqësor në Republikën e Shqipërisë”, i ndryshuar, Vendimit të Këshillit të Ministrave nr. 495, datë 21.7.2022 “Për riorganizimin e rretheve gjyqësore dhe kompetencave gjyqësore të gjykatave”, si dhe Vendimit të Këshillit të Lartë Gjyqësor nr. 505, datë 21.11.2022 “Për fillimin e funksionimit të gjykatës së apelit të juridiksionit të përgjithshëm”, që prej datës 1 shkurt 2023 ka nisur funksionimi i hartës së re gjyqësore përmes riorganizimit të gjykatave të apelit të juridiksionit të përgjithshëm. Duke nisur nga kjo datë Gjykata e Apelit Tiranë emërtohet Gjykata e Apelit të Juridiksionit të Përgjithshëm, me seli në Tiranë. Ndërsa Gjykatat e Apelit Durrës, Gjirokastër, Korçë, Shkodër dhe Vlorë, ndërpresin veprimtarinë.
PËR KËTO ARSYE,
Kolegji Civil i Gjykatës së Lartë, në bazë të nenit 485, shkronja “c” të Kodit të Procedurës Civile, i ndryshuar.

      V E N D O S I:
Prishjen e vendimit nr. 1257, datë 24.11.2016 të Gjykatës së Apelit Vlorë dhe dërgimin e çështjes për rishqyrtim në Gjykatën e Apelit të Juridiksionit të Përgjithshëm, me tjetër trup gjykues.

Tiranë, më 11.02.2026

